
Aalisarnermut, Piniarnermut Nunalerinermullu Naalakkersuisoq
Medlem af Naalakkersuisut for Fiskeri, Fangst og Landbrug

Inatsisartunut ilaasortaq Aleqa Hammond, Siumut
/MAANI 
 
 
 

Aalisarnermut  inatsimmi  allanngortitsinerup  kingunerisaanik  allaffissornikkut 
naleqqussaanissaq pillugu apeqquteqaat 2012-31-mut akissuteqaat

Inatsisartut  suleriaasianni  §  37,  imm.  1  naapertorlugu  aalisarnermut  inatsimmi 
allanngortitsinerup  kingunerisaanik  allaffissornikkut  naleqqussaanissaq  pillugu 
apeqquteqaatinik Naalakkersuisunut saqqummiussaqarputit. Apeqqutigineqartut uannut 
akineqartussanngorlugit nassiunneqarput.

Apeqquteqaatit:
1. 15 nov. 2011 aalisarnermi inatsimmi 50/50 peerneqarpoq, piginnittussaanermut 

tunngassuteqarluni  allaffissornikkullu  kingunerisai  qanoq  Aalisarnermik 
Naalakkersuisoqarfimmiit   malitseqartinneqarpat  tulluarsarfigineqarnerallu 
ingerlava?  

2. Piniarnermut allagartamik pigisallit marlunnik avinneqartarpoq ukununnga :

1. Fritidsjæger (sunngiffimmi allagartaq)
2. Piniartoq (inuussutissarsiutigalugu aalisartuullunilu piniartoq)

2-mut tunngatillugu tassani  aallaavigineqartarpoq isertitat  aallaavigalugit  50% 
sinnerlugu  aalisarnermik  piniarnermillu  isertitaqarsimagaanni  allagartamik 
tunineqartarput ”Fanger”-imik allassimasumik.

Taannalu  allagartaq  assigiinngitsunut  tunngatillugu  atorneqartarpoq  soorlu 
Nipisat Suanniarnermi Nalunaarummi allassimavoq ”Fanger”-itut allassimasumik 
pinngitsoorani  pigisaqassaaq.   Inatsimmi  50/50  peerneqarnerata  kingunissai 
misissorneqareersimappat qanorlu allanut inatsisinut imaluunniit nalunaarutinut 
allanut sunniuteqarpa?

3. Allaffissornermut  qanoq  sunniuteqarpa,  tassami  qilalugarniarnermi  piniagas- 
sanullu allanut allagartaq pinngitsoorani atorneqartarpoq.

Akissuteqaatit:
1-imut)
Aalisarneq pillugu inatsisip aalisarneq pillugu Inatsisartut inatsisaata allanngortinnissaa 
pillugu  Inatsisartut  inatsisaatigut  nr.  8,  22.  november  2011-meersutigut 
akuersissutigineqartup  allanngortinneqarnera  tunngavigalugu  Naalakkersuisut  tassani 
nalunaarutinik marlunnik akuersissuteqarsimapput. Tamatumani pineqarput Sinerissap 
qanittuani qaleralinniarneq pillugu Namminersorlutik Oqartussat nalunaarutaat aamma 
aalisarnermut  akuersissutit  pisassiissutillu  pillugit  nalunaarut.  Nalunaarutit  6.  februar 
2012 atuutilerput. 

Nalunaarutini  siullertut  anguniarneqarpoq  aalisarnermik  inuussutissarsiuteqartut 
pisuussutsinut  pissarsiarineqarsinnaasunut  naleqqussarneqarnissaat.  Tullertut 
aalajangersakkani  nutaani  sinerissap  qanittuani  qaleralinniarnermi  inuit  ataasiakkaat 
pisassiissutinik  tuniniaasinnaanissaannik  eqqussinissamut  tunngaviupput.  Inunnut 
ataasiakkaanut  pisassiissutinik  tunniussisarnerup  eqqunneqarnerata  kingunerissavaa 
pisassiissutit  ilaat  taarsigassarsinermut  qularnaveeqqutitut  atorneqarsinnaassammata, 
taamaaliornikkut  inuussutissarsiortut  aningaasanik  pisariaqartinneqarnerpaanik 
pissarsisinnaassammata,  aningaasallu  taakku aalisartut  namminneerlutik  aalisariutinik 
nutarterinissaannut  atorneqarsinnaassammata.  Aalisartut  aalisarnermik ingerlataqartut 
illersorniarlugit  allannguuteqartitsinissaq  aamma  pisariaqarsimavoq,  taamaaliornikkut 
aalisartut  siunissaq  ungasinnerusoq  eqqarsaatigalugu  suliffeqarfinnik  aningaasatigut 
imminut napatissinnaasunik pilersitsisinnaassammata.

2-mut)
Aalisarneq  pillugu  Inatsisartut  inatsisaata  allanngortinnissaa  pillugu  Inatsisartut 
inatsisaata nr. 8, 22. november 2011-meersup akuersissutigineqarnera aallaaniarnermut 
inatsimmi allanngortitsinissamik kinguneqassanngilaq.

Apeqqutigisanni  nipisat  suaannik  tunisisarneq  innersuussutigineqarpoq.  Tassunga 
tunngasut Nipisanniarneq pillugu Namminersornerullutik Oqartussat nalunaarutaanni nr. 
13,  13.  maj  2005-imeersumi  tunngaveqarput.  Nalunaarut  taanna  aalajangersakkani 
ukiakkut  ataatsimiinnermi  aalisarnermut  inatsimmi  allanngortinneqartuni 
tunngaveqanngilaq.  Nipisanniarneq  pillugu  nalunaarut  taamaalilluni 
allanngorsimanngilaq,  aalisartullu  nipisanniarnermut  akuersissutitik  imaluunniit 
piniarnermut allagartatik atorlugit nipisap suaannik tunisisinnaajuassapput. 

Aalisarnermut,  Piniarnermut  Nunalerinermullu  Naalakkersuisoqarfiup  inatsisinik 
allanngortitsinissap  qanoq  pisariaqartinneqartiginera  ingerlaavartumik 
nalilersortassavaa, tassunga ilanngullugit nalunaarutit.

3-mut)
Qilalugarniarneq  aalisarnermut  inatsimmut  ilaanani  Piniarneq  aallaaniarnerlu  pillugit 
Inatsisartut inatsisaannut nr.  12, 29. oktober 1999-imeersumut ilaavoq. Taamaammat 
Piniarneq aallaaniarnerlu pillugit  Inatsisartut inatsisaat allanngortinneqarsimanngimmat 
aallaaniarnermut  uppernarsaatinik  tunniussisarnerni  imaluunniit  piniarnermi  allamut 
tunngassuteqartuni allaffissornikkut naleqqussaanissaq pisariaqassanngilaq. 

Inussiarnersumik inuulluaqqusillunga

Ane Hansen


